
Заманауи әлеуметтанудағы өзекті мәселенің бірі - күтім және күтім 

жұмысы. Әлеуметтану алаңында адам күтімі және күтім жұмыстарының 

саналуан саласын ұйымдастыруда ағымдағы және болашақтағы түбегейлі 

өзгерістерді талда-саралаудың ғылыми-практикалық  қырларының жан-

жақты зерттелуі қажеттігі тұжырымдалып отыр.  

Осы саланы зерттеу барысында назар аударылуы тиіс бағыттар – 

«күтім саласының жаңа нарығы, дене (сымбат) маркетизациясы, отбасылық 

және гендерлік тетіктердің өзгерістері, көші-қон және жаһандық әлеуметтік 

көмек жүйелерінің заманауи капитализм және жыныс, нәсіл пен тап 

қатынасымен біте қайнасып жатуы» деп көрсетіледі Жаһандық Диалог 

журналының 2018 жылғы екінші шығарылымындағы кіріспе сөзде. Осы 

нөмірдегі мақалалар топтамасы «Үй Қызметкерлері Құқықтарын Зерттеу 

Желісімен бірге осы сектордағы еңбек ахуалын жақсарту үшін табысты 

жұмыс жасап жүрген әлеуметтанушылар мен белсенділердің ықпалды 

халықаралық бастамасымен» таныстырады. 

Әлеуметтанушылар қамқорлықтың әлемдік дағдарысы туралы айта 

отырып, оның себептерін көрсетуде. Мысалы, Хайди Готфрид, Дженнифер 



129 
 

Джихай Чан «Шегі жоқ қамқорлық: күтім мен күтім жасаудың өзгеруі» 

деген мақалада  әлеуметтік қамқорлықты зерттеу - заманауи әлемдегі 

әлеуметтік, саяси, экономикалық өзгерістер туралы бүгінгі пікірталастардың 

өзегінде тұр» деп санайды. 

Зерттеушілер қамқорлық саласының дағдарысына тікелей ықпал ететін 

құбылыстың бірі көші-қон деп есептейді. Қазіргі күні әлемде 223 миллион 

мигрант бар, оның жартысынан көбі –әйелдер. Олардың «үшінші әлемнен» 

дамыған елдерге ағылуы таптық, жыныстық, нәсілдік және ұлттық сипаттағы 

теңсіздіктің бұрынғы түрлерін тереңдетіп, жаңа түрлерін өндіруде. Батыс пен 

Шығыстың дамыған елдерінің қамқорлық көрсету нарығындағы 

мәселелердің шиеленісуін зерттеушілер неолибералды экономиканың 

шығындары және салдарларымен байланыстырады. Мигрант-күтушілер 

еңбегінің нарықта құнсыздануы, әсіресе, күтім саласындағы әйел-

мигранттардың күнделікті өмірдегі нәсілдік және жыныстық кемсітушілікпен 

бетпе-бет келуі, балаларға, қарт адамдарға және жеке үй шаруашылығына 

күтім жасайтын, жалақысы төмен және бейресми жұмыс орындарының 

санының артуы және т.б. «жағдайлармен байланысты еңбекті 

құнсыздандыратын және бүркемелейтін күтім идеологиясының басымдығын 

көрсетеді». 

Заманауи қоғамдағы нарықтық басымдықтар әлеуметтік күтімге тән 

жалпыадамзаттық құндылықтар жүйесіне қатаң рационалдық принциптердің, 

яғни әлеуметтік жұмыстың коммерциялануымен байланысты жаңа 

қатынастарды құқықтық реттеу, бағалау қызметтерінің пайда болуы және 

институттануы процесін тездетіп отыр.   

Зерттеушілер күтімнен басқа қамқорлық қызметінің тағы бір «назардан 

тыс еңбек» деп аталатын түрі туралы айтады. Соның бірі - «әлеуметтік,  

саяси, құқықтық тұрғыдан мойындалмаған суррогат аналар» еңбегі. Суррогат 

ананың еңбегі қалай бағалану керек? Ол –тауар ма, сыйлық па? 

Әлеуметтанушылар мемлекеттер күтім нарығындағы жауапкершілікті 

құқықтық тұрғыдан реттеуге ден қоймағанымен, оның маркетизациясын 

қолдайтын реформалар қабылдап отырғанын көрсетеді.   

Қамқорлық әлеуметтануы постсоциалистік Шығыс Еуропа елдері 

азаматтарының жағдайына да назар аударады. Әйел-мигранттардың отбасын 

еріне тастап, батысеуропалық әлеуметтік күтім нарығына енуі аса күрделі 

әлеуметтік мәселелерді туғызуда. Ол әйелдердің еркекшоралануына, яғни 

ермінезді болуына, отбасы менен балаларынан ұзақ уақыт қол үзуіне, 

жалғызбасты әкелер тобының көбеюіне әкеліп отыр. Сондай-ақ күтімнің 

этникалық, аймақтық ерекшеліктерінің болуы да бұл жұмысты жүзеге 

асыруды күрделендіре түседі. Мысалы, Сингапурдегі бала күтімі мәселесі 

мен Жапониядағы қарттар күтімі. 

Фиона Уильямс «Күтімдегі жаһандық дағдарыс?» деп аталатын 

мақаласында Солтүстік пен Оңтүстіктің, Батыс пен Шығыстың бай елдері 

мен кедей елдері арасындағы әлеуметтік-экономикалық айырмашылықтар 

кедей елдер азаматтарының, оның ішінде әйелдердің негізгі «асыраушы 

күшке» айналуына жол ашты. Күтім бизнесі трансұлттық сипатқа ие болды. 

Бұл күтімнің әлемдік нарығында медбикелердің қызметіне сұранысты 

арттырды. Орташа-төмен табысы бар кейбір елдерде, мысалы Филиппинде, 

медбикелер мен күтім жасау бойынша жұмысшылардың ірі «экспортшысы» 

және сол елдегі шетел валютасының көзі болып табылады.  

Зерттеушілер жергілікті қызметкерлермен салыстырғанда, мигрант 

қызметкерлерден талап етілетін біліктілік деңгейі біршама жоғары екенін 

атап өтеді. Мигрант қызметкерлер тұрғын үйге және әлеуметтік қорғауға 

азаматтық құқықтары төмен, қауіпті, төмен ақылы және үй шаруасына 

қатысты жұмысқа орналасады. Осы күрделі әлеуметтік жағдай неолиберал 

экономика түйткілдері мен қаржылық дағдарыспен астасқан ксенофобиямен 

ұштасуы жағдайды одан әрі шиеленістіреді. Белгілі әлеуметтанушы Карл 

Поланьиға сүйенсек, осы қаржылық дағдарыстар мен мигранттар және 

босқындар мәселесіне тап болатын елдер – өздерінің құзіретіндегі 

азаматтарды жалған тауарларға айналдырады және кауіпсіздік, 

ынтымақтастық пен тұрақтылықты қауіп-қатерге қояды. Қалыптасқан жағдай 

қоғамдағы қауіпсіздікке ықпал етеді.  

Олай болса, зерттеушілер иммиграциялық қатынастарды реттеу, 

мигрант құқықтарын айқындау халықаралық ынтымақтастықтың тереңдеуін 

талап ететінін дәлелдейді. Әлемдік қауымдастық жаһандық деңгейде үй 

қызметкерін жалдау бойынша компаниялар мен олардың одақтастары 

қызметінің ұзақ уақытқа созылуына байланысты мәселені шешудің 

жолдарын қарастыруда. Мысалы, Халықаралық Еңбек Ұйымы (ХЕҰ) 2011 

жылы үй қызметкері үшін бірінші халықаралық стандартты (№189 

Конвенция) қабылдады. Канадалық зерттеуші Адель Блэкетт өзінің 

«Халықаралық Еңбек Ұйымының (ХЕҰ) үй қызметкерлері үшін лайықты 

еңбек стандарттарын тағайындауы» деген мақаласында үй қызметкерлерінің 

еңбегін реттеудің қажеттілігі жаһандық деңгейде туындағанына назар аудара 

отырып, үй қызметкерлеріне қарым-қатынастың тарихи сабақтастық 

сипатын, оның нәсілдік кемсітушілік төркінін көрсетеді.  

ХЕҰ деректеріне сәйкес, «үй жұмысымен айналысатын әйелдер мен 

ерлер саны – кем дегенде 67 миллион; бүкіл әлемде 25 әйел жұмысшының 

біреуі – үй қызметкері. Жеке үй қызметіне деген сұраныстың өсіп 

отырғанына қарамастан, үй қызметкерлерінің жаһандық экономикаға қосқан 

үлесі бағаланбай келеді», дей отырып, зерттеуші үй қызметкерлерінің 

халықаралық стандарттардың шығарылып, мойындалуы уақыт талабы 

екенін атап өтеді. 1999 жылы Халықаралық Еңбек Ұйымы  «лайықты еңбек 

барлығы үшін» деген қағидатты ұстанған стандарттарды жасауға бағыт 

алды. К№189 мен № 201 ұсынымға сәйкес үйдегі қызмет көрсету жөніндегі 

құқықтық нормалар жасауға ұмтылыс байқалады. Венециядағы 

Ca'Foscari университетінің зерттеушісі Сабрина Марчетти ақылы үй 

жұмысын жаһандық басқару мәселелері жөніндегі зерттеуінде 

«институттық тұрғыдан ХЕҰ ғана емес, сондай-ақ Біріккен Ұлттар Ұйымы 

(БҰҰ) әйелдер, Халықаралық көші-қон ұйымы, Көші-қон және даму 

жөніндегі жаһандық форум, Еуропалық іргелі құқықтар агенттігі, БҰҰ-ның 

Әйелдер ісі жөніндегі комиссиясы және бірнеше халықаралық кәсіподақтар 

соңғы жылдары үй қызметкерлері құқықтарын қорғау мақсатында нақты іс-

шараларды жүзеге асырды. Сонымен қатар, 2012 жылы Монтевидеодағы Үй 

қызметкерлерінің Халықаралық федерациясының (ҮҚХФ) құрылуы үй 

қызметкерлерінен тұратын ұлттық және аймақтық ұйымдар арасындағы 

жаңа байланыстарға негізделген осы жұмысшы қозғалысының жаһандық 

аясын көрсетті»,-деп жазады. С.Марчетти мәселенің жаһандық сипатына 

қарамастан, ұлттық мемлекеттер әлі де үй қызметін еңбек деп тануда және 

үй қызметкерлерін қорғауда бірдей белсенділік танытпай отырғанын 

баяндайды. Мысалы, «Эквадор мен Үндістан мемлекеттік деңгейде екі 

қарама-қарсы көзқарасты көрсетті: Эквадор үкіметі кең ауқымды 

әлеуметтік-экономикалық реформалар шеңберінде үй қызметкерлерінің 

құқықтарын белсенді түрде алға тартты, ал Үндістан үкіметі бұл мәселені 

азаматтық қоғам топтарының қысымына қарамастан саяси күн тәртібіне 

қойғысы келмеді».  

Үй қызметкерлері де белсенді бола түсті. Олар ұйымдарға және 

кәсіподақтарға біріге бастады және халықаралық деңгейде бірігуге де 

ниетті. Мысалы, «Үй қызметкерлерінің сектор аралық ұйымдасу 

тарихында» Мексика мен Америка Құрама Штаттарында үй 

қызметкерлері ұйымдасуының принциптерін ұлтаралық және тарихи 

талдауды жүзеге асырудың бағыттары баяндалады. Екі елдегі үй 

қызметкерлерінің ұйымдасу тарихының өзіндік ерекшеліктері бар. Ол, 

әлбетте, екі елдің әлеуметтік-экономикалық дамуымен, еңбекке қарым-

қатынаспен байланысты. Үй қызметкерлерінің өзекті мәселесін 

зерттейтін Үй қызметкерлерінің құқығын зерттеушілер желісі (RN-

DWR) он жыл бойы қызмет жасап келеді, ақылы үй қызметі 

саласындағы мамандардың, ұйымдардың мүшелері және белсенді 

зерттеушілердің халықаралық желісі болып саналады. 

Қорытындылай келе әлемдік қамқорлық әлеуметтануы қоғамдық 

дамудың күтім саласындағы жаңа мәселелері туралы білімді ғылыми 

айналымға ұсына отырып, әлеуметтік өмірдің сын-тегеуріндерінің 

маңызын өзектілеп отырғанын көреміз. Аталған мәселелер 

қазақстандық қоғамға да тән. Олай болса, қазақстандық 

әлеуметтанушылар мен әлеуметтік жұмыс теориясымен айналысатын 

зерттеушілер, құқықтанушылар үшін де ғылыми кеңістікте зерделенуі 

тиіс қомақты алаң бар. 

 әлеуметтік жұмыс магистрі, аға оқытушы 

Қазақстан, Нұр-Сұлтан 

 

Некенің заңды түрде бұзылуы ерлі-зайыптылардың ресми түрде 

ажырасуына алып келеді, дегенмен, ол неке заңды түрде тоқтатылғанмен 

ажырасудың әлеуметтік-экономикалық салдары бірнеше жылға созылатын 

процесс. Ажырасу, ол тек екі жұптың арасындағы жеке шешіммен ғана 

шектелмейді, ажырасудың салдары қоғамға да, ажырасқан адамдардың әл-

аухатына да, баланың өміріне де әсер етеді.  

Ажырасудың әлеуметтік-экономикалық салдарының бірден-бір 

компоненті, ол, ажырасқан отбасындағы кәмілеттік жасқа толмаған балаларға 

төленетін алимент болып табылады. Қазіргі кезде, біздің қоғам үшін ажырасу 

мәселесі өзекті мәселеге айналып отыр, оған дәлел ретінде соңғы үш 

онжылдықтың статистикалық мәліметтерін келтіруімізге болады. Қазақстан 

Республикасындағы ажырасу бойынша статистикалық мәліметтердегі 

көрсеткіштерді қарастыратын болсақ:  

 1990 жылы ажырасу саны –  43327  

 2000 жылы ажырасу саны – 27391  

 2017 жылы ажырасу саны –  54626  

Яғни, бұл көрсеткіштер бойынша, қазіргі кезде Қазақстанның 1000 

адамға шаққанда әрбір үшінші (3,03) некелескен азаматы ажырасқан [1].  


